
KEMURUNGAN DAN KEWANGAN 

Oleh : NOOR JEEHAN ADAM 

Kerap kali kita akan membaca tentang masalah ‘Depression’ atau kemurungan di kalangan rakyat 

zaman ini. Saya meneliti setiap perkara yang berlaku berkaitan dengan kemurungan yang semakin 

menjadi-jadi. Banyak penyebab yang boleh menjadikan seseorang menjurus kepada kemurungan. 

Antaranya, kegagalan perhubungan, persekitaran, tekanan di tempat kerja, tekanan kewangan. Tetapi, 

setelah saya membuat penilaian peribadi tentang punca masalah kemurungan yang paling popular 

adalah dari sebab tekanan kewangan. 

Kewangan semestinya berkait dengan ekonomi peribadi seseorang. Dengan kegagalan pengurusan 

kewangan yang betul, seseorang akan menerima tekanan hebat yang datang dengan alaminya tanpa 

dijemput. Saya akan kupas beberapa kes yang telah saya lihat sendiri, :- 

KES PERTAMA 

Akumu seorang gadis bijak yang mempunyai seorang adik perempuan yang jauh jarak usia 

dengannya. Akumu seorang gadis terpelajar dan dengan keputusan peperiksaannya yang cemerlang, 

Akumu layak untuk meneruskan pelajarannya ke peringkat yang lebih tinggi. Tetapi, disebabkan oleh 

kekangan kewangan oleh kedua orang tuanya, Akumu telah diminta untuk bekerja dan membantu 

keluarganya dari sudut kewangan. Setelah mendapat pekerjaan sebagai seorang kerani dengan 

pendapatan Seribu Ringgit sebulan. Kad bank Akumu perlu diserahkan kepada ibunya supaya ibunya 

dapat mengawal kewangan Akumu. Akumu dibekalkan dengan Sepuluh Ringgit sehari sebagai duit 

makannya di tempat kerja. Akumu yang masih naïf merasakan tindakan ibunya mengawal 

perbelanjaannya sebegitu adalah betul. 

Tidak berapa lama kemudian, Akumu telah diterima bekerja di sebuah jabatan kerajaan dengan gaji 

asasnya sebanyak satu ribu dua ratus ringgit sahaja. Masih dengan sikap yang sama, ibunya akan 

memegang kad gaji Akumu dengan alasan untuk menjaga kewangan Akumu supaya Akumu tidak 

boros berbelanja. 

Setelah jawatan Akumu telah disahkan oleh jabatan kerajaan. Akumu telah dinaikkan lagi gajinya 

sebanyak dua ratus ringgit. Dan permintaan kedua ibunya dituruti, iaitu, Akumu diminta untuk 

membuat pinjaman kewangan dengan jumlah maksimum mengikut kelayakkan gajinya. Jumlah 

pinjaman maksimum yang layak dipinjam oleh Akumu adalah sebanyak dua puluh lima ribu ringgit 

dengan potongan bulanan sebanyak Enam ratus ringgit sebulan. Akumu tidak menerima satu sen pun 

hasil dari pinjaman tersebut, semua duit pinjaman itu diuruskan oleh ibunya dengan alasan untuk 

membuka gerai menjual satay. Akumu tetap menerima sepuluh ringgit sehari untuk perbelanjaan 

hariannya.  

Akumu yang naïf mula pandai merasakan tekanan apabila melihat rakan sekerja boleh membeli apa 

sahaja yang diingini mereka dengan menggunakan duit gaji mereka. Akumu meluahkan perasaannya 

kepada ibunya, dan sejak hari itu, Akumu diberikan kad gajinya. Akumu juga bertanya, di mana baki 

wang gaji dari bulan-bulan terdahulu. Ibunya memberitahu bahawa baki gaji tersebut telah digunakan 

untuk menampung kehidupan mereka sekeluarga selama ini. Akumu masih berlapang dada dan 

berazam menyusun semula kewangan dirinya. 

Dengan berbaki lapan ratus ringgit sahaja sebulan, Akumu yang selama ini tidak berpeluang untuk 

memegang duitnya sendiri, merasakan duit lapan ratus ringgit itu sangat banyak. Akumu menjadi 



boros berbelanja dan pada minggu pertama setelah gaji, Akumu telah kehabisan duit. Akumu menjadi 

tertekan. Akumu yang mempunyai teman lelaki mula meminjam duit belanja daripada teman 

lelakinya. Teman lelakinya seorang yang bijak mengatur kewangan telah bertanya lebih lanjut tentang 

status kewangan Akumu. Akumu menceritakan kepada teman lelakinya dan bermula dari itu, teman 

lelakinya mengajak Akumu untuk membuka akaun bank tabung haji untuk simpanan tetap bulanan. 

Akumu menuruti nasihat teman lelakinya dan Akumu berjaya menabung dengan baik sejak dari itu. 

Tidak berapa lama kemudian, sudah tiba masanya, Akumu perlu mendirikan rumahtangga. Akumu 

meminta bantuan keluarganya untuk membantu dari segi kewangan bagi persediaan kenduri majlis 

perkahwinannya, malangnya, keluarga Akumu tidak dapat membantu. Akumu diminta untuk membuat 

sedikit pinjaman bagi menampung kos kewangan majlis perkahwinannya dengan potongan bulanan 

sebanyak dua ratus ringgit sebulan. Akumu juga telah mengeluarkan simpanannya selama ini untuk 

dibuat belanja majlis perkahwinannya. Majlis perkahwinan Akumu telah menelan belanja hampir tiga 

puluh ribu ringgit. Semua dibiayai dengan menggunakan duit pinjaman baharunya, duit simpanan 

tetapnya dari tabung haji dan juga duit hantaran dari pihak suaminya. 

Setelah berkahwin, suami Akumu dapat mengesan ketirisan kewangan yang teruk yang dialami oleh 

Akumu. Suaminya menjelaskan pinjaman terbaharu Akumu supaya gaji bulanan Akumu tidak terjejas 

dek potongan pinjamannya. Akumu kembali menyimpan seperti dahulu.  

Akumu masih boros berbelanja, dalam diam, simpanannya digunakan untuk membeli barangan yang 

dikehendaki dan bukan barangan keperluan. Perkara ini telah membuatkan suami Akumu marah dan 

mereka bertengkar tentang kewangan. Sebagai suami, semestinya dia perlu untuk melengkapkan 

isterinya dan membantu isterinya dari sudut kewangan. Lama kelamaan, kewangan peribadi suaminya 

juga turut terjejas. Ini menambah keresahan suami Akumu. Mereka semakin kerap bertengkar dan 

saling menyalahkan. Akhirnya, jalan keluar dari kemelut itu, mereka bercerai ketika sudah memiliki 

tiga cahayamata. 

Akumu tiada pilihan lain, terpaksa pulang ke pangkuan keluarganya. Oleh kerana kemampuan lebih 

kepada bekas suami, hak penjagaan anak-anak jatuh kepada pihak bekas suami. Akumu semakin 

tertekan dengan keadaan dirinya dan kerap kali mencederakan diri dan beberapa kali cubaan 

membunuh diri. Dan kini, Akumu banyak diberikan cuti sakit oleh doktor psikiatrik. Pekerjaannya 

terjejas dan kehidupannya semakin menyedihkan. 

 

KES KEDUA : 

Najihah membesar dalam keluarga berniaga. Ayahnya memiliki kilang minuman herba yang 

sederhana besar dengan jualan bulanan mencecah seratus ribu sebulan. Hidup keluarga Najihah 

sentiasa mencukupi. Sehinggalah suatu hari, ayahnya yang pernah menjamin pinjaman sahabatnya 

terpaksa menerima hakikat dimufliskan oleh Bank Negara. Ayahnya tiada pilihan lain terpaksa 

menukar nama perniagaan kepada nama Najihah.  

Perniagaan berjalan seperti biasa dan semakin maju. Pada suatu hari, syarikat air herba ayah Najihah 

diberikan kemudahan pinjaman. Pada awalnya, ayah Najihah tidak berminat. Tetapi, setelah berjaya 

dipujuk oleh pihak bank tersebut, ayahnya membuat pinjaman dengan tujuan untuk membeli mesin 

baharu yang mampu mengeluarkan kapasiti lebih tinggi. Pinjaman yang dibuat adalah sebanyak dua 

ratus lima puluh ribu ringgit. Malangnya, selepas menerima pinjaman tersebut, mesin baharu yang 

dibeli oleh mereka telah rosak dan terpaksa dibaiki dan menelan belanja yang banyak. Tiada pilihan 



lain, mereka terpaksa menggunakan mesin yang lama dan mengalami kerosakkan juga. Oleh kerana 

salah satu pelanggan air herba minuman ayahnya adalah sebuah syarikat terkemuka dan mengikut 

kontrak yang telah ditandatangani dahulu, bekalan tidak boleh terputus dan andainya bekalan terputus, 

kontrak akan terbatal. Mereka tidak dapat memberi bekalan yang mencukupi dan akhirnya kontrak 

bekalan tertinngi bulanan telah terbatal.  

Pinjaman terus berjalan dan setiap bulan, Najihah dan ayahnya terpaksa mencari kewangan lain untuk 

menampung liabiliti yang perlu ditanggung mereka dan akhirnya, kilang minuman herba milik ayah 

Najihah terpaksa ditutup. Najihah pula menanggung bayaran bulanan yang tinggi dan akhirnya, 

bayaran bulanan tersebut tidak mampu lagi dibayar. Tidak lama kemudian, nama Najihah telah 

dimufliskan. Dengan usia yang muda, Najihah menjadi tertekan. Dan kini, Najihah kemurungan teruk 

dan dirujuk kepada pakar psikiatrik.    

KES KETIGA: 

Julie, anak kedua dari tiga beradik yang baharu sahaja menamatkan pengajian dalam Ijazah 

kejuruteraan. Setelah menggengam segulung ijazah, Julie mendapat pekerjaan pertamanya sebagai 

jurutera di sebuah syarikat ternama. Pada awal bekerja, ibunya memberikan beberapa nasihat 

kewangan. Antaranya, menyimpan sebanyak lima puluh peratus dari gajinya dan baki dari lima puluh 

peratus perlu dipecahkan lagi kepada beberapa bahagian. Cuma sepuluh peratus sahaja untuk bahagian 

kehendak dan selebihnya untuk perbelanjaan kelangsungan hidup.  

Walau hanya menggunakan sepuluh peratus dari baki gaji setelah ditolak simpanan, Julie masih dapat 

berbelanja dengan selesa. Setelah setahun menyimpan, Julie masih lagi menyimpan dengan kadar yang 

sama. Julie berkeinginan untuk memiliki kenderaan sendiri. Ibunya memberitahu, kenderaan yang 

boleh dibeli hanya dari baki perbelanjaan kelangsungan hidup atau membeli secara tunai tanpa perlu 

menanggung faedah yang dikenakan dari kadar pinjamannya kelak. Julie memilih untuk bersabar dan 

menyimpan lebih untuk membuat deposit  yang besar supaya bayaran bulanan dapat dikecilkan. 

Setelah setahun menabung, Julie dapat membeli sebuah kereta buatan Jepun dengan bayaran deposit 

yang besar dan bayaran bulanannya menyamai kereta transisi rendah berbanding kereta yang telah 

dibelinya. 

Julie terus menjalani kehidupan tanpa tekanan kewangan dan akhirnya dia berkahwin dan mampu 

berkongsi dengan pasangannya membeli sebuah rumah yang sederhana besar dan selesa dan kini Julie 

dan suaminya tetap menjalani kehidupan dengan tenang dan fokus kepada pendidikan yang terbaik 

buat anak-anak mereka tanpa perlu fokus kepada tekanan yang dapat dielakkan seperti tekanan 

kewangan. 

Apa yang boleh saya rumuskan dari  tiga kajian kes yang saya ceritakan tadi. Pihak keluarga, 

terutamanya ibu dan bapa, perlulah memberi ilmu pengurusan kewangan yang bijak kepada anak 

mereka. Ilmu yang diberi bukan sekadar cara makan minum, ritual keagamaan ataupun pelajaran 

akedemik untuk meneruskan kehidupan. Anak-anak perlu diterapkan juga ilmu kehidupan yang 

penting apabila mereka meningkat dewasa, iaitu. Ilmu pengurusan kewangan yang betul dan secara 

tidak langsung akan memberikan situasi ekonomi peribadi yang baik kepada si anak. Perkara ini pasti 

akan menjadi ilmu turun temurun  kepada anak cucu mereka juga nanti dan secara tidak sedar, kita 

telah menghasilkan generasi yang berkualiti, sihat dari segi minda dan juga fizikal dan penyakit-

penyakit lain juga sukar untuk merebak dari tubuh badam emosi yang sihat dan kehidupan yang 

hampir sempurna. Seperti contoh, tekanan hidup juga boleh menyumbang kepada penyakit darah 

tinggi yang teruk kepada seseoorang dan perkara ini akan belarutan sehingga hari tu. 



Apabila kita mengalami masalah dan tekanan, sudah pasti, fokus kita akan lari untuk menyelesaikan 

masalah tekanan tersebut. Dan ini akan merugikan masa, kewangan dan tenaga. Sedangkan, ada pihak 

yang berhak kepada masa, tenaga dan perhatian kita seperti contoh pasangan dan juga anak-anak yang 

semestinya memerlukan perhatian yang tinggi daripada kita. 

Dan sebagai ibu bapa juga, kita tidak boleh mengambil hak kewangan anak kita dengan alasan telah 

bersusah payah melahirkan dan membesarkan mereka. Sekiranya, sikap tersebut diterapkan dalah 

prinsip kehidupan, akan terjadi seperti kes yang pertama dan kesannya akan berbalik kepada ibu bapa 

itu semula apabila anaknya telah gagal memandu hidup sendiri. Justeru itu, kita perlu menghormati 

hak orang lain termasuk hak anak kita sendiri. 

Oleh itu, saya menyeru, kepada pihak-pihak yang berkemampuan seperti kementerian dari kerajaan, 

badan-badan kewangan, ngo-ngo bebas dan lain-lainnya, untuk sama-sama memberikan kesedaran 

kepada masyarakat supaya dapat menguruskan kewangan peribadi dengan baik supaya dapat 

menjalani kehidupan yang berkualiti pada masa akan datang. Pengurusan kewangan yang baik bukan 

datang dari jumlah yang banyak, tetapi, dari setiap nilai kewangan yang kita miliki. Pendidikan ini 

juga perlu diterapkan di peringkat sekolah menengah supaya dapat memberi kesedaran awal kepada 

anak-anak muda. 

Akhir kata, apa yang boleh saya simpulkan di sini, semuanya bermula dari rumah. Sebagai manusia 

yang mengharapkan kehidupan yang baik dan berkualiti buat diri kita dan setiap ahli keluarga kita, 

sebaiknya, didiklah diri dan keluarga, betapa pentingnya kestabilan ekonomi peribadi supaya dapat 

hidup fokus kepada kualiti kehidupan dan diri pada masa akan datang. 

 


